
Viraktavaishnavavivechanam

விரக்தவைஷ்ணவவிவேசநம்

(ஶ்ரீடீலாசார்ய)
அங்க³த³தா³ஸ உவாச -

வைஷ்ணவாநாம் விரக்தாநாம் ஸம்ப்ரதா³யஸ்ய கா பி⁴தா:³ ।
ரீதிம் ச ப⁴வ்யநீதிம் ச ப்ரப்³ரூஹி யோகி³புங்க³வ:॥
ஶ்ரீ ஸாகேதநிவாஸாசார்ய உவாச -

ராமாநந்த³ஶ்ச நிம்பா³ர்கோ விஷ்ணுஸ்வாமீ ச மத்⁴வக: ।
சத்வார:ஸம்ப்ரதா³யாஸ்து நிர்ணீதா த⁴ர்மஶாஸ்த்ரத:॥ 1॥
விஷ்ணோஶ்ச விஷ்ணுப⁴க்தாநாம் ஸேவாம் குர்வந்தி வைஷ்ணவா: ।
ஸ்வாத்⁴யாயம் நிரதம் சைவ விஶேஷ:கு³ருபூஜநம் ॥ 2॥
ப்ரசாரகாஶ்ச த⁴ர்மஸ்ய ஸத்ஸாஹித்யஸ்ய ஸர்ஜகா: ।
ப⁴வந்தி வைஷ்ணவா:ஸர்வே வித்³வத்³பி⁴ர்நிஶ்சிதா மதா:॥ 3॥
த்யஜந்தி க்³ரு’ஹஸம்ப³ந்த⁴ம் தா³நம் தபஶ்ச நைவ ச ।
குர்வந்தி ஸர்வதா³ப்⁴யாஸம் த⁴ர்மஶாஸ்த்ரப்ரமாணத:॥ 4॥
ப்⁴ரு’த்யகார்யம் ந குர்வந்தி குர்வந்தி தே³வபூஜநம் ।
பா³ணீ-விநாயகாநாம் ச கார்யம் குர்வந்தி ஸர்வதா²॥ 5॥
விரக்தாநாம் ச ஸாதூ⁴நாம் ராமாநந்தா³நுயாயிநாம் ।
க்³ரு’ஹஸ்த²த்வம் நிஷித்³த⁴ம் ஹி த⁴ர்மஜ்ஞை:ஸாது⁴பி⁴ர்ஜநை:॥ 6॥
விரக்தஸ்ய ச கா³ர்ஹஸ்த்²யே த⁴ர்மக்ரு’த்யாக்³ரஹிஷ்க்ரு’தி: ।
ஆரூட⁴பதிதஸ்யாத்ர ப்ராயஶ்சித்தம் ந தஸ்ய ஹி ॥ 7॥
விரக்தக்³ரு’ஹிதாம் ப்ராப்தோ ப்⁴ரஷ்டோ த⁴ர்மாதி⁴காரத: ।
மட²-மந்தி³ரஸம்பத்தௌ சாதி⁴காரோ ந தஸ்ய ஹி ॥ 8॥
ஸ்வாமித்வே சாதி⁴காரோ ந மட²ஸ்ய மந்தி³ரஸ்ய ச ।
அஸ்மாகம் ஸம்ப்ரதா³யஸ்ய சாஸௌ ப்ரதா²ஹி வித்³யதே ॥ 9॥

ஸ்வாதி⁴காராந் ஜந:ஸர்வாநாரூட⁴பதிதஸ்த்யஜேத் ।
ஸ்தா²பநீயோ ஹி தத்ஸ்தா²நே விரக்தஶ்சாபரோ பு³தை: ⁴ ॥ 10॥
விவாஹோ நைவ கர்தவ்யோ விரக்தை:ஸாது⁴பி: ⁴ க²லு ।
ஸம்ப்ரதா³யஸ்ய நீதிர்ஹி கதி²தா முநிபுங்க³வை:॥ 11॥
ஸம்ப்ரதா³யஸ்ய ரூடி⁴ஶ்ச ராமாநந்த³ஸ்ய நிஶ்சிதா ।
பா⁴ஷிதம் ஶாஸ்த்ரகாரேண யோகா³த்³ரூடி⁴ர்ப³லீயஸீ ॥ 12॥
ஸபத்நீகோ ப⁴வேந்நைவ து³ர்வ்யஸநீ ப⁴வேந்ந ச ।
ந ப⁴வேல்லலநாஸங்கீ³ஸ்வாத்⁴யாயம் ச த்யஜேந்ந ஹி ॥ 13॥
தே³வாலயே விரக்தாநாம் ஸ்த்ரீநிவாஸோ விவர்ஜித: ।
நோ சேத்³ க்⁴ரு’தாக்³நி ஸம்யோகா³த் ப்ரதா³ஹோऽபி ப⁴வேத் த்⁴ருவ:॥ 14॥
ப்ராணிஸங்கே⁴ த³யாம் குர்யாத்³ தே⁴நுஷு ச விஶேஷத: ।
தேஷாம் ஸம்ரக்ஷணம் கார்யம் ஜலபோ⁴ஜநதா³நத:॥ 15॥
ஸதா³சாரீ ச வித்³வாஶ்ச ஶிஷ்ய: கார்யோ ஹி ஸாது⁴பி:⁴ ।
உத்³தா⁴ர:ஸம்ப்ரதா³யஸ்ய ஸதாம் ஸேவா யதோ ப⁴வேத் ॥ 16॥
விஜ்ஞ:ஸர்வத்ர பூஜ்யஸ்து கதி²தோ நீதி வேதி³பி: ⁴ ।
யதா² சந்த்³ரஸ்தமோ ஹந்தி ததா² ஶிஷ்யோ விசக்ஷண:॥ 17॥
ஸம்ப்ரதா³யஹிதே மக்³நா யே து ஶிஷ்யா ப⁴வந்தி ஹி ।
தே ஶிஷ்யா: கதி²தா: ஶ்ரேஷ்டா:²ஸம்ப்ரதா³யஸ்ய தே³ஶிகை:॥ 18॥
தூ⁴ம்ரபாநம் ந குர்யாச்ச தத்³தி⁴ பு³த்³தி⁴விநாஶகம் ।
ந த்³யூதாசரணம் குர்யாத் கதி²தம் ஸாது⁴பு³த்³தி⁴பி: ⁴ ॥ 19॥
ஸத்ஸாஹித்யப்ரசாரீ ச ஶிஷ்யஸ்து பு³த்³தி⁴மாஞ்ச்ச்²ருத: ।
ஸம்ப்ரதா³யஸ்ய தஸ்மாத்து ஶிஷ்யோ ப⁴வதி ரக்ஷக:॥ 20॥
யே ஶிஷ்யா கு³ருவர்யாணாம் ஸுகீர்திம் வர்த⁴யந்தி ஹி ।
பூஜநீயஶ்ச தே நித்யம் வந்த்³யாஶ்ச பு⁴வநத்ரயே ॥ 21॥
ஜபஸ்து ராமமந்த்ரஸ்ய ராமநாம்நஶ்ச கீர்த்தநம் ।
ஶிக²யா சோபவீதேந மாலோர்த்⁴வபுண்ட்³ரதா⁴ரணம் ॥ 22॥
ப்ரதிதி³நம் ச கர்தவ்யமாசார்யக்³ரந்த²சிந்தநம் ।
ஸாயம் ப்ராதர்விதே⁴யா ச ஶ்ரீஸீதாராமஸம்ஸ்துதி:॥ 23॥

சதுர்த²ஆஶ்ரமோ ஜ்ஞேய:ஶ்ரீயுதம் ஸ்வேதசந்த³நம் ।
ஶுக்லகாஷாயவஸ்த்ரே ச விரக்தாநாமிதி ஶ்ருதா:॥ 24॥
கௌபீநம் முஞ்ஜஸம்யுக்தமத²வா தூலஜம் ததா² ।
வைஷ்ணவஸ்து ஸதா³ தா⁴ர்யம் ஹீத³ம் சாப்தஸமீரிதம் ॥ 25॥
அஸ்மாகம் ஸம்ப்ரதா³யஸ்ய இதிஹாஸஸ்ய ஸர்ஜிகா ।
ப⁴விஷ்யதி அவஶ்யம் வை டீலாத்³வாரபரம்பரா ॥ 26॥
இதி ஶ்ரீஸாகேதநிவாஸாசார்யவிரசிதம் விரக்தவைஷ்ணவவிவேசநம் ஸமாப்தம் ।

